
1 
 

OBRAZAC ZA DOSTAVLJANJE SVJEDOČANSTVA 

 

Ime i prezime autora 
 

Senad Dorić 
 

Kratka biografska bilješka (do 250 znakova s razmacima) 

Diplomirani žurnalist (Fakultet političkih nauka UNSA). Apsolvent mastera 
“Međureligijski studiji i izgradnja mira” (Teološki fakulteti UNSA i UIS). Specijalist za 
krizno komuniciranje (UNICEF i WHO). Dugogodišnji urednik u redakcijama domaćih 
medija. U razdoblju pandemije COVID-19 na poziciji konsultanta za krizno 
komuniciranje u Zavodu za javno zdravstvo Federacije BiH. Obnaša dužnost 
glasnogovornika Zavoda za javno zdravstvo Federacije Bosne i Hercegovine.  

Fotografija autora (kvalitetne rezolucije, po mogućnosti portretnu, s ravnim licem i 
neutralnom pozadinom) 

 
 
 

Osobno svjedočanstvo (do 8.000 znakova s razmacima) 

Sjećam se vremena kada je COVID-19 uveliko bio u našim gradovima i domovima. 
S vremenom će biti zaboravljeno kako smo se zajedno tokom pandemije borili za 
opstanak, ali nećemo zaboraviti šta smo sve naučili… 
Ono što niko nije mogao predvidjeti, postalo je svakodnevnica: ograničeno kretanje, 
zabrane okupljanja i sablasno prazni gradovi. Zatvaranje ugostiteljskih objekata, 
trgovina i kulturnih ustanova uvelo nas je u stanje šoka i nevjerice. Prelazak na online 
nastavu bio je prvi korak u neizvjesnost, dok je osjećaj izolacije budio potisnute 
nemire iz ne tako davne, strašne prošlosti. Niko nije mogao dati odgovor koliko će 
trajati period izolacije. Bilo je teško boriti se sa tim osjećajem gušenja, odnosno, u 
tom trenutku, nedostatkom slobode, i to u svakom smislu te riječi. 
Socijalna distanca bila je ključna mjera suzbijanja i širenja virusa. Trebalo je vremena 
da krizni štabovi, koji su i bili kreatori protupandemijskih mjera, shvate da je potrebno 
terminološki precizirati mjere, kako bi one bile lakše razumljive i bolje prihvaćene. 
Jasan termin – fizička distanca – postala je imperativ u pandemijskom vremenu. Cilj 
je bio jasan: smanjiti prijenos virusa putem respiratornih kapljica koje se oslobađaju 
govorom, kašljanjem, kihanjem, odnosno bliskim fizičkim kontaktom. Nošenje maski 
je postalo obavezno, a policija je tu obaveznu mjeru pomno pratila i nadzirala. 
Uprkos tome, socijalne potrebe nisu nestale. Druženja su jednostavno dobila novi 
oblik, mutirala su u digitalne formate i razgovore preko balkona… 

Vrijeme zabrana postalo je vrijeme improvizacije. Domaćinstva su se transformirala 
u male, operativne jedinice. Kupovina je, naprimjer, od usputne, svakodnevne 
aktivnosti, postala strateški planirana akcija sa spiskom u ruci, uz strogo poštivanje 
dobnih ograničenja, koja su najteže pogađala starije članove porodice. Higijenski 
protokoli, od dezinfekcijske ambalaže do posebnih zona za čišćenje ličnih stvari, 
postali su novi kućni rituali. Iako smo kasnije naučili da je rizik od prenosa putem 
površina bio minimalan u odnosu na bliski kontakt, ti rituali su tada pružali prijeko 
potreban osjećaj kontrole, a i sigurnosti. 
Paradoksalno, unatoč ekstremnom pridržavanju mjera, i sam sam, među prvima u 
okruženju, bio zaražen virusom. To iskustvo je samo potvrdilo nepredvidivost virusa 
SARS-CoV-2 i ukazalo na važnost racionalnog pristupa liječenju. To sam shvatio u 
onom trenutku, kada mi doktorica, telefonskim putem, nije propisala Sumamed, 
često spominjani antibiotik, kao slamku spasa u tom periodu, objašnjavajući mi da 
antibiotik nije rješenje u borbi protiv virusa. Uobičajeno pitanje: “Kako si?”, prestalo 
je biti formalnost pri svakom susretu. Konačno je dobilo pravi smisao, kao i odgovor, 
koji smo tada s pažnjom očekivali. Svaki dan koji je završavao uz spoznaju da su 
najbliži dobro bio je mala pobjeda u atmosferi vječitog iščekivanja “ključne dvije 
sedmice”. 
Naučili smo cijeniti solidarnost. Aplauz zdravstvenim radnicima u 20:00 sati, svaku 
večer sa prozora i balkona, postao je simbol te snažne riječi. Živeći preko puta 
bolnice “Dr. Abdulah Nakaš”, svjedočio sam tim trenucima kolektivnog ohrabrenja. 
U drugim dijelovima grada, herojima u bijelom pjevale su se i sevdalinke uz zvuk 
harmonike. Bio je to snažan osjećaj zajedništva, prijeko potreban svima.  
Medijski prostor bio je preplavljen statistikom oboljelih i onih koji COVID-19 nisu 
preživjeli, često stavljajući politiku ispred struke, dok su društvene mreže postale 
poligon za opću kritiku. Glas struke je nerijetko ostajao u sjeni senzacionalističkih 
naslova. Upravo je to doprinijelo da u svima nama još intezivnije počne vladati 
osjećaj sa kojim smo se već suočavali. Osjećaj straha. Strah od nepoznatog, 
neočekivanog i strah za sopstveni život. Informaciono preopterećenje pojačalo je 
kolektivnu tjeskobu. 
Rad od kuće donio je nove izazove – brisanje granica između privatnog i 
profesionalnog života. Zoom sastanci i online treninzi postali su okosnica nove rutine 
u pokušaju da se održi mentalna i fizička ravnoteža pod pritiskom. Dok su mnogi 
sektori stagnirali, pandemija je stvorila hitnu potrebu za radom u zdravstvu. Krizno 
komuniciranje postalo je ključno. Međunarodne organizacije, posebno UNICEF BiH, 
izdvajale su značajna sredstva za podršku zdravstvenom sistemu, između ostalog 
pronalaženjem kadra upravo za tu oblast. Tako sam i sam dvije i po godine bio 
konsultant UNICEF-a za krizno komuniciranje u Zavodu za javno zdravstvo 
Federacije BiH. Taj angažman bio je i moja prilika da profesionalno doprinesem 
sistemu u najkritičnijem trenutku. Sudjelovao sam u izradi Komunikacijskog plana za 
promociju imunizacije protiv COVID-19 i u radu Tima za komunikaciju koji je osmislio 
i realizirao informativno-edukativnu kampanju “Zbog onih koje voliš #vakcinedjeluju”. 
Transparentnim informiranjem o sigurnosti i efikasnosti vakcina, cilj nam je bio 
pridobiti povjerenje javnosti i osigurati pravovremene informacije o procesu 
imunizacije. Multimedijalni pristup i distribucija materijala širom Federacije BiH 
omogućili su nam da dopremo do najšireg kruga građana. Poseban akcenat stavljen 
je na uključivanje javnih ličnosti kako bi se poruka o važnosti vakcinacije što 
autentičnije prenijela. Također, vjerske zajednice i crkve u BiH dale su značajan 
doprinos promociji imunizacije protiv COVID-19. Vjerski poglavari koje sam, kroz 
dugogodišnji novinarski i urednički posao, upoznao, postali su važni partneri u 

promociji zdravlja. Moja kontinuirana edukacija kroz programe UNICEF-a i WHO-a, 
rezultirala je mojim stalnim angažmanom u Zavodu, pretvarajući krizu u priliku za 
profesionalni razvoj, a samim tim i stručnu pomoć zajednici. Pandemija mi je 
poremetila završetak master studija “Međureligijski studiji i izgradnja mira” koji 
akademski uokviruje i promovira mir, povjerenje, dijalog i suradnju. 
U pandemiji nismo birali okolnosti, ali smo birali racionalan odgovor na njih, trudeći 
se očuvati stabilnost i integritet u vremenu globalne krize. Danas, u tišini koju je 
COVID-19 ostavio iza sebe, najvažnije smo naučili: snaga je u zajedništvu, a nada 
u onim malim, svakodnevnim stvarima, koje daju smisao našem postojanju. 

Fotografija svjedočanstva (u visokoj rezoluciji, po mogućnosti povezanu s 
razdobljem ili iskustvom o kojem se piše) 

 

Kratak opis fotografije svjedočanstva (uključujući mjesto, vrijeme i osobe 
prikazane na fotografiji, ako su poznati) 

Radni sastanak sa predstavnicima medija u Federaciji BiH tokom kampanje “Zbog 
onih koje voliš #vakcine djeluju” i tradicionalni prijem za predstavnike medija Zavoda 
za javno zdravstvo Federacije BiH u Sarajevu. 
 

Jezička lektura: Bosanski DA hrvatski srpski 

 

 


